
శ్రీవేంకటాచలమాహాత్మ్యము










		
కాశ్రమంబును, కాంచియును, వేంకటాచలంబును, నీ యెని

మిది స్వయంవ్యక్తంబు లగుం గావున నిందు విశ్లేషించి సకలే

ష్టార్థసిద్ధిప్రదం బయినస్థలం బెయ్యది దెల్పుమనుచు వెండియు

నిట్లనిరి.

	క.	
ఘనముగ నర్చారూపము

లను నారాయణుఁడు భూతలంబున భక్తా

వనుఁడై విఖ్యాతిని బొం

దినసత్కథ మాకు నీవు దెల్పుము సూతా.

	మ.	
అనినన్ సూతుడు నవ్వి మేలు భళ మీ రాసక్తితోఁ బ్రశ్న చే

సిన దీలోకహితంబు దీన వరలక్ష్మీకాంతుఁ డుప్పొంగి మి

మును నన్నుం గృపఁ గాచుఁ గావున మహాముఖ్యంబుగాఁ జెప్పెదన్

వినుఁ డోతాపసులార నెమ్మదిగ మీవీను ల్వినోదింపగన్.

	క.	
శ్రీవేదవ్యాసులకృప

చే వరుసగఁ దోచినంత చెప్పెద వినుఁ డా

దేవునిచరితములన్నియు

నావశమే చెప్ప మౌనినాయకులారా.

	వ.	
అయిన నాకుఁ దోఁచినంతకు వచించెద నెనిమిది స్వయంవ్యక్తం

బులయందు వేంకటాచలం బైహికాముష్మికఫలప్రదం బగుం

గావున నతిశయం బగుచుండు శ్వేతవరాహకల్పంబునందు

శ్రీహరి శేషాద్రియందు బ్రవేశించినవృత్తాంతం బంతయు

సావధానులరై వినుండని సూతుం డిట్లనియె.

	సీ.	
నారాయణస్వామినాభిసారసమున

        మును చతురాస్యుండు జనన మొందె

